PREEKSKETS: 6 MEI 2018
[bookmark: _GoBack]Skriflesing: Gen 4:17 – 5:32  		Teks: Gen 4:23,24 en 5:24
Sing: Lied 203:1,2; Lied 152:1; Ps 105:1,2 Cloete; Ps 19:5,3 Cloete; Ps 18:1,14 Totius.
Tema: Leef vreugdevol in gemeenskap met Christus sodat u as betroubare rentmeester sy aarde beskerm, Hom bekend maak en die samelewing heilig. 
Geniet u die roeping wat God u gegee het, of ploeter u van dag tot dag voort? Dit is maklik om te midde van al die geweld en misdaad morbied en negatief te word en dan u verantwoordelikheid ten opsigte van die skepping en samelewing te ontduik. Dit is ’n opdrag om u lewe te geniet deur die roeping wat God u gegee het van harte na te kom en so te leef dat daar ook ruimte en lewe vir almal om u en u nageslag sal wees. Wie eerbaar hard werk in afhanklikheid van God, ontvang die goeie en die voorreg om die vrug van sy handewerk en die gawes wat God gee, te geniet.  
Die geskiedenis van die mens is nog baie jonk. God het alles geskep en die mens na sy beeld om te heers oor die aarde. Dit is die kultuuropdrag om die aarde te bewerk en te bewaak, om koning te wees volgens die beeld van God. Dit is die tweede geslag mense en reeds is daar ’n duidelike verdeling in die mensdom. Aan die eenkant die mens wat los van God sy kultuuropdrag uitvoer en aan die anderkant die mens wat in afhanklikheid van God sy kultuuropdrag uitvoer. Dieselfde lyne kry ons vandag nog: die gelowige wat t.s.v. al sy gebreke in diepe afhanklikheid van God lewe sodat daar vir almal ruimte om hom is, en die ongelowige wat in selfsug lewe in opstand teen God sodat daar vir niemand anders plek is nie. In beide lyne is die 7de na Adam ’n hoogte en diepte punt. Henog sterf nie, en Lameg sing sy selfvoldane wraaklied.
Die gelowige verwag alles van die Almagtige, hy ondersoek die Woord om in ’n lewende verhouding met Hom die aarde te bewerk en te bewaak, om die toekoms oop te maak sodat Hy geloof en geëer kan word. Die gelowige reik na die toekoms, na dit wat God vir ons en die aarde bestem, kyk terug na die verlede en reformeer sodat die heerlike toekoms kan aanbreek waar almal en alles aan Hom onderwerp is. Die gelowige bou mee aan die toekoms wat Hy gemaak het en verander die samelewing soos God dit wil hê.
Hierteenoor sentreer die ongelowige se lewe om homself en die genot wat hy daaruit kan put. Die sonde teel aan as daar nie berou en bekering is nie. Die nageslag van Kain bou ’n stad om hulleself te beskerm omdat hulle sonder God leef. Hulle beheers die aarde vir hulle eie voordeel en buit dit uit. Jabal is die vader van die veeboere; Jubal die vader van musiekinstrumente en Tubal-Kain die vader van die koper- en ystersmede. Hulle het vol lewens met baie werk en doen alles om die lewe aangenaam en genotvol te maak om te vergoed vir die leegheid in hulleself. Hulle bewerk die aarde vir genot en volhoubaarheid kom in gedrang. Hulle roem op die verlede en hulle eie groot dade.
Die prestasies van die mens maak hulle nog meer onafhanklik van God. In plaas van dankbaarheid vir die gawes, gebruik hulle dit tot hulle eie voordeel en blaas hulle eie beuel. Lameg neem vir hom twee vroue en degradeer die vrou tot ’n gebruiksvoorwerp. Die huwelik tussen een man en een vrou word afgebreek, en waar die vrou die helper moes wees sodat hulle in gelyke vennootskap die aarde kon bewerk, word sy ‘n besitting van die man en dikwels ‘n slaaf. Waar God die huwelik ingestel het as lewenslange verbintenis tussen een man en een vrou, gebruik Lameg dit om sy nageslag groot te maak. Hy wil deur ’n groot nageslag homself verewig op aarde. 
Die gebruik van kultuurgoedere (onder andere tegnologie) los van God, lei tot algehele disharmonie en selfsug. Wie die aarde bewerk sonder God, bou sy eie ryk en vergeld kwaad met kwaad. Dit spreek duidelik uit Lameg se wraaklied. Hy is die een wat sal wraak neem en daarmee word alle verhoudinge verbreek. Dink aan die angs van die twee vroue van Lameg. “Ek maak ’n man dood as hy my wond, en ’n seun as hy my seermaak”. Wie kan met so ’n geweldenaar saam lewe? Hy sal sewe en sewentig maal gewreek word. Elkeen veg vir sy eie reg en elkeen regverdig homself. Stel u self ’n lewe sonder skuldbelydenis en vergiffenis voor. Die mens se lewe word niks en die mens word net ’n verbruiker, en nie meer iemand wat koninklik heers nie. Alles word verwoes en lewe word verag, dit wat die mens nie kan maak nie. Die uiteinde van so ’n lewe is algehele disharmonie in die ewige dood, en hier op aarde ’n lewe in vrees vir ander. Ek moet myself sterker en sterker maak om te kan oorleef. In hierdie proses word die stress al hoe meer en die gawe van lewe en harmonie ontwyk jou alhoemeer.
Teenoor hierdie harde en verharde lewe, spreek die geslagsregister van Set van geboorte en sterwe. Die sondige werklikheid word nie ontken nie, maar God se genade maak dit heel. Die droewige refrein word telkens herhaal: “en hy het gesterwe”. So word die mens telkens herinner aan sy opstand teen God en die gevolge daarvan. Die lewe het ’n einde omdat die mens aan God ongehoorsaam was. Hy ervaar telkens die gevolge van hierdie ongehoorsaamheid. Waar die mens in harmonie en gehoorsaamheid altyd sou bly lewe het, kom daar nou genadevol ’n einde aan die ellende van die mens op aarde. Die genade van God spreek duidelik in hierdie lyn in die refrein “en hy het seuns en dogters gehad”. God hou die lewe instand en skep deur sy liefde harmonie sodat die mens kan bly voortbestaan. God voer sy koningsheerskappy deur ten spyte van die mens wat in sonde geval het. Hy hef die mens op, gee lewe en dra die gelowige in hierdie harde wêreld.
Hierdie geslagsregister word beheers deur dit wat God doen. Sy dade staan voorop en nie die mens se werke nie. Lewe en sterwe is in sy hand, en Hy is die waarborg van harmonie en die voortgang van die lewe op aarde tot en met die wederkoms. Ons lees hier nie van die dade van die mens nie, maar van die dade van God. Die dood en disharmonie kan oorwin word deur met God te wandel, deur naby aan God te leef. Henog word weggeneem na God op die jeugdige leeftyd van 365 jaar. God oorwin die dood en die mens kan deur in gemeenskap met Hom die aarde te bewerk en beheers, vreugdevol nou lewe en hierna. Hy bly getrou aan sy belofte en hou die vyandskap tussen die saad van die vrou en die saad van slang in stand. Hierdie bewaring van God maak die lewe vir die gelowige te midde van alle onreg, vreugdevol. Hy sorg vir die vyandskap en gee lewe aan diegene wat met Hom wandel. Dit sien vooruit na die koms van Christus.
Die klem val op God se handele. Hy skenk lewe aan die mense en gaan voort daarmee in die geslagte. Hy is die een wat seuns en dogters aan die mens gee sodat sy koninkryk kan groei en kan toeneem. Henog is anders. Hy het met God gewandel, hy het naby God geleef. In hierdie tragiese refrein waar die mens telkens sterf, kom die hoop van ŉ nuwe lewe na vore. Dit wat Henog gedoen het, is nie so belangrik dat die skrywer dit vertel nie, maar die skrywer beklemtoon die wyse waarop hy geleef het. Hy het in verhouding met God gelewe, soos wat God dit met die skepping van die mens bedoel het. Henog doen alles in verhouding met God. Hy gee hoop aan die mens: Henog word tot Hom geneem en die gevolge van die sonde word tersyde gestel. In gemeenskap met God kan die mens die gevolge van die sonde ter syde stel. Hy kan oor die dood tree. Hy verkies dit egter om deur die dood heen te verlos. In Christus se sterwe kom die gevolge van die sonde tot ŉ einde en met sy opstanding gee God aan elkeen wat glo ŉ nuwe lewe. 
In die volheid van die Nuwe Testament, word die dood nie tersyde gestel vir enkelinge nie, maar na die werk van Jesus Christus word alle gelowiges deur die dood opgewek tot ŉ nuwe lewe. Ons is saam met Christus in sy dood begrawe en saam met Hom opgewek tot ’n nuwe lewe. Nou kan ons met Hom in gemeenskap leef en alles doen tot sy eer. Wie saam met Hom lewe vertoon nou reeds die nuwe lewe wat Hy geskenk het en leef vir ewig met Hom. Daarom moet die klem in ons lewens nie val op dit wat ons doen nie, maar op dit wat God deur ons doen om sy koninkryk te bou. Dan het jy nie nodig om jouself te wreek nie, maar kan jy die ander wang draai, het jy nie nodig om iemand te forseer om God te dien nie, maar trek jy in liefde, is die vraag nie wat jy bereik nie, maar word jy klein dankbaar as jy sien wat God deur jou doen, dan is dit nie ŉ geveg om voort te bestaan nie, maar ŉ rustige dienende lewe waar sy koninkryk kom. Wanneer ons so lewe, vermag Hy soveel deur ons dat die nuwe hemel en aarde nou reeds aanbreek, sien ons en ervaar ŉ lewe van liefde vir Hom en vir mekaar. Dan sien ons hoe Hy, selfs in ons lyding, ons getuies van sy deernisvolle liefde en barmhartigheid maak en in voorspoed ons opreg dankbaar maak.   
Dit is ’n voorreg om saam met Hom te leef, want dit gee sin en betekenis aan u lewe. Daarom moet u alles doen soos Hy wil, en daarom moet u die Skrif ken, in gemeenskap met Hom leef sodat u sy koninkryk bou. Erken sy dade in u lewe. Verkondig dit en gee hoop aan almal wat Hom nie ken nie. 
